
Urte sabatikoa

Atsedena hartuko du Ferran Adriak. Itxi egingo du bi urtez El Bulli jatetxe ospetsua, Arzak baino hobeagoa omen dena. Gogoeta egiteko eta aurrera begirako bidea zehazteko hartu du erabakia. Denok horrelako zerbait egin beharko genukeela esateak broma itxura du, baina serioa da. Bistan da horrelako erabakia hartzeko orduan Adriaren egoera ekonomikoa ez dela arazo, baina besteek egin ez dutena egin du sukaldari kataluniarrak. Arzakek egin zezakeen, edo Subijanak, Arbelaitzek, edo Berasategik eta Adurizek. Baina ez dute horretarako ausardiarik. 

Ziur naiz hipotekarekin itota edota lanarekin kili-kolo dabilen langile mordoak ezin duela erabaki bera hartu. Baina ziur naiz beste askok egin dezaketela egitea deliberatzen badute. Agian duten formazioan sakontzeko erabiliko lukete urtea, agian sukaldari kataluniarrak bezala gogoeta egiteko, agian urtebetez lasai egoteko. Eta horretarako bakarrik. Gehienez alferra deituko diote, eta ea ondo dagoen galdetu, «estresak jota, ezta?» errukituta. Edozein helburu duela, asmatuko duen ustea baino gehiago dut. Nik probatu dut, eta ez naiz El Bulliko jabea. Batez ere, nahi izatea da erabakigarria. Etxean beti erakutsi didate higienea osasuntsua dela. 

